
Da quello giorno comensò a formâse

Fra quest’eroi, dixeivo, un’amicizia,

Che stabile a doveiva conservâse

Nell’avversa fortuña e ne-a propizia;

Coscicchè in questi paiva rinnovâse

Pilade e Oreste, oppù Damon e Pizia,

Amixi tanto ræi ne-a moltitudine

D’amixi, quanto ræa l’è a gratitudine.

Pù ëan d’indole fra lô diversa assæ;

Perchè Yanez ciù tosto ô l’ëa un orsetto,

E Giacomo un ciarlon in societæ;

Comme un lion questo a-a raggia ô l’ea sûggetto,

E l’atro ô l'ëa mansueto, comme un bæ;

Ma concilia i estremi l’amô sccetto;

E anche i difetti che rilevan ciù

O ch’ô no-i vedde, o ch’ô ghe passa sciù.

D’Alonzo Pinzon Yanez ô l’ea fræ,

Quæxi egualmente bravo in campo e in mâ,

Scibben ch’ô foise assæ minô d’êtæ;

L’ëa da lê comme cappo regolâ

A Ninna, che a l’ëa l’infima de træ;

E commandava in questa a squaddra armâ

O so degno compagno, fræ segondo

E degno de l’Eroe do Nêuvo Mondo.

L’è fama, che fra quanti ne-a feliçe

Descoverta do gran Navigatô

So emulatoî aveivan de sentîse

Ciammâ pe impreise scimili l’onô,

A-ô Sud-Owest marciando Yanez ô foise

O primmo a oltrepassâ a linea do Sô.

E in barba a-i Portogheixi a descrovî

Intrepido avanzandose ô Brasî.

